
O‘ZBEKISTON SUG‘URTA 
BOZORIDA HAYOT 

SUG‘URTASI XIZMATLARINING 
RIVOJLANISH 

TENDENSIYALARI VA 
ISTIQBOLLARI

Bazarov Zakir Xonqulovich 
Toshkent davlat iqtisodiyot universiteti 

“Sug‘urta ishi” kafedrasi dotsenti, 
PhD G-mail: b.zakir@tsue.uz 

ORCID-0009-0006-8004-0644;

Annotatsiya: Mazkur maqolada O‘zbekiston sug‘urta bozorida hayot sug‘urtasi xizmatlarining rivojlanish tendensiyalari, 
istiqbollari va sohadagi mavjud muammolar chuqur tahlil qilinadi. Hayot sug‘urtasi xizmatlari aholining moliyaviy xavfsizligini 
ta’minlash, uzoq muddatli jamg‘arma shakllantirish va ijtimoiy himoyani kuchaytirishda muhim rol o‘ynaydi. Bozorning 
jadal rivojlanishiga innovatsion mahsulotlar, raqamli texnologiyalar, xalqaro tajriba va bank-sug‘urta integratsiyasi ijobiy 
ta’sir ko‘rsatmoqda. Shu bilan birga, sug‘urta madaniyatining pastligi, tarif siyosatining yetarli darajada shakllanmagani, 
aholining ishonchsizligi va yuqori narxlar kabi omillar bozorning kengayishini cheklab qo‘ymoqda. Tadqiqotda shuningdek, 
hayot sug‘urtasining kelajakdagi istiqbollari, jumladan pensiya, mikro va ekologik sug‘urta xizmatlari yo‘nalishlarida 
rivojlanish zaruriyati asoslab berilgan. Tarif siyosatining ilmiy asoslanganligi va yagona metodologik yondashuvni 
shakllantirish ushbu yo‘nalishdagi dolzarb masalalardan biri sifatida ko‘rsatib o‘tilgan.

Kalit soʻzlar: hayot sug‘urtasi, sug‘urta bozori, investitsion sug‘urta, tarif siyosati, sug‘urta madaniyati, pensiya sug‘urtasi,  
sug‘urta biznesi, sug‘urta mukofoti, sug‘urta to‘lovi, sug‘urta summasi.
Abstract: This article provides an in-depth analysis of the development trends, future prospects, and existing challenges 
in the life insurance services market in Uzbekistan. Life insurance plays a crucial role in ensuring the financial security 
of the population, forming long-term savings, and strengthening social protection. The rapid growth of the market is 
positively influenced by innovative products, digital technologies, international experience, and the integration of banking 
and insurance sectors. However, several factors such as low insurance awareness, underdeveloped tariff policy, public 
distrust, and high service costs limit the market’s expansion. The study also substantiates the necessity of further 
development in areas such as pension, micro, and environmental insurance services. The scientific justification of tariff 
policy and the establishment of a unified methodological approach are highlighted as some of the key issues in this field.

Key words: life insurance, insurance market, investment insurance, tariff policy, insurance culture, pension insurance, 
insurance business, insurance premium, insurance payout, insured amount.
Аннотация: В статье представлен глубокий анализ тенденций развития, перспектив и актуальных проблем 
рынка страхования жизни на страховом рынке Узбекистана. Услуги страхования жизни играют важную роль в 
обеспечении финансовой безопасности населения, формировании долгосрочных сбережений и укреплении 
социальной защиты. Инновационные продукты, цифровые технологии, международный опыт и банковско-
страховая интеграция оказывают положительное влияние на стремительное развитие рынка. В то же время, 
такие факторы, как низкая культура страхования, недостаточно сформированная тарифная политика, недоверие 
населения и высокие цены, ограничивают расширение рынка. В исследовании также обосновываются дальнейшие 
перспективы страхования жизни, в том числе необходимость развития услуг пенсионного, микрострахования и 
экологического страхования. Научная основа тарифной политики и формирование единого методологического 
подхода обозначены как одна из актуальных проблем в этой сфере.

Ключевые слова: страхование жизни, страховой рынок, инвестиционное страхование, тарифная политика, 
страховая культура, пенсионное страхование, страховой бизнес, страховая премия, страховая выплата, страховая 
сумма.

K I R I S H
Hayot sug‘urtasi bozorini takomillashtirish va uning barqaror rivojlanishini ta’minlash, sug‘urta sohasida yangi 

va istiqbolli xizmatlarni joriy etish, shuningdek, aholining sug‘urta tizimiga bo‘lgan ishonchini mustahkamlash 
zamonaviy sharoitlarda eng muhim vazifalardan hisoblanadi. Shu bilan birga, hayot sug‘urtasining rivojlanishiga 
turli omillarning noijobiylik ko‘rsatishi, mamlakatimizdagi amaliy holat va unga xos jihatlarni, shu jumladan xorijiy 
mamlakatlarning ilg‘or tajribasini inobatga olib, ushbu sohada yangicha yondashuvlarni ishlab chiqish va tatbiq 
etish zaruriyati yuzaga keladi. Natijada, hayot sug‘urtasining har bir mumkin bo‘lgan mijoz uchun jozibadorligini 
oshirish orqali uzoq muddatli va barqaror taraqqiyotiga hissa qo‘shish mumkin bo‘ladi.

Bugungi globallashib borayotgan iqtisodiy muhitda jamiyatning innovatsion hamda ijtimoiy-iqtisodiy 
taraqqiyotini ta’minlaydigan asosiy omil sifatida inson kapitali asosiy rolni egallaydi. Jumladan, yurtimizda har 
bir fuqaroning kuchli ijtimoiy kafolatlar bilan ta’minlanishi, ularning salomatligi va hayotining sug‘urta tizimi 
orqali himoyalanishi ijtimoiy-iqtisodiy taraqqiyot yo‘nalishidagi muhim vosita bo‘lib xizmat qilmoqda. Dunyo 
amaliyotidan kelib chiqilsa, hayotni sug‘urtalash aholining iqtisodiy-ijtimoiy barqarorligini ta’minlaydigan 
zamonaviy va ishonchli mexanizmlardan biri sifatida shakllanmoqda hamda ko‘plab xorijiy mamlakatlarda 
moliyaviy tizimning ajralmas tarkibiy qismiga aylanmoqda. Ayni paytda milliy va xorijiy tajribalarni chuqur 
tahlil qilish orqali O‘zbekiston sug‘urta bozorida hayot sug‘urtasi xizmatlarining rivojlanish holati, dinamikasi 
va istiqbollarini baholash, ushbu sohani rivojlantirishga ta’sir ko‘rsatuvchi omillarni aniqlash va ularning 
intensivligini o‘rganish, shuningdek, mavjud tizimdagi muammolarni aniqlab, ularni bartaraf etish bo‘yicha taklif 
va yechimlarni ishlab chiqish — dolzarb vazifalardan biri hisoblanadi.

M A V Z U G A  O I D  A D A B I Y O T L A R  S H A R H I
Xorijiy ilmiy adabiyotlarda hayot sug‘urtasi xizmatlarining iqtisodiy tizimdagi o‘rni va ahamiyati yuzasidan 

bir qator yetuk mutaxassislar tomonidan chuqur ilmiy izlanishlar olib borilgan. Jumladan, mamlakat milliy 
iqtisodiyotida hayotni sug‘urtalash tizimining shakllanishi, uning moliyaviy barqarorlikka ta’siri, aholi farovonligi 
va jamg‘arma mexanizmlarini mustahkamlashdagi roli bo‘yicha S.L. Efimov, A.K. Shixov, T.A. Fedarova, A.F. 
Modonov kabi taniqli xorijiy tadqiqotchilar tomonidan ilmiy-nazariy va amaliy yondashuvlar asosida tahliliy ishlar 
amalga oshirilgan.

O‘zbekistonlik yetakchi iqtisodchi olimlar tomonidan raqamli sug‘urta mahsulotlarining nazariy asoslari, 
funksional xususiyatlari va amaliy joriy etish mexanizmlari bo‘yicha izchil ilmiy izlanishlar olib borilmoqda. 
Jumladan, X.M. Shennayev, I.K. Ochilov, S.E. Shirinov, I.G‘. Kenjayev, N.A. Mavrulova, I. Abduraxmonov kabi 
tajribali mutaxassislar zamonaviy texnologiyalarni sug‘urta sohasiga integratsiyalash, raqamli platformalar 
asosida xizmat ko‘rsatishni takomillashtirish, shuningdek, elektron sug‘urta tizimlari orqali mijozlarga qulaylik 
yaratish kabi dolzarb yo‘nalishlarda ilmiy-tadqiqot ishlarini olib bormoqdalar.

T A D Q I Q O T  M E T O D O L O G I YA S I
O‘zbekiston sug‘urta bozorining zamonaviy holatini chuqur o‘rganishda statistik axborotlar, normativ-

huquqiy hujjatlar, ilg‘or xorijiy amaliyot hamda mamlakatning makroiqtisodiy sharoitlari tizimli ravishda tahlil 
qilindi. Tadqiqot davomida 2020–2024-yillar oralig‘ida hayot sug‘urtasi xizmatlarining asosiy ko‘rsatkichlari – 
jumladan, yig‘ilgan sug‘urta mukofotlari, amalga oshirilgan to‘lovlar va ularning yalpi ichki mahsulot (YaIM)dagi 
nisbiy ulushi asosida ushbu yo‘nalishning o‘sish tendensiyalari, barqarorlik darajasi va muvozanatlilik holati 
baholandi.

Statistik tahlil natijalari hayot sug‘urtasi bozorida qisqa muddatli keskin o‘zgarishlar mavjudligini, 2022-
yilda rekord darajadagi ko‘rsatkichlarga erishilgan bo‘lsa-da, keyingi yillarda jiddiy pasayishlar yuz berganini 
ko‘rsatdi. Bunday o‘zgarishlar bozorning o‘zgaruvchanligiga va institutsional barqarorlikning yetarli emasligiga 
ishora qiladi.

T A D Q I Q O T  M E T O D O L O G I YA S I 
Maqolada muallif tomonidan ilmiy abstraktsiya, taqqoslash, analiz va sintez, statistik guruhlash usullaridan 

foydalanildi.

T A H L I L  V A  N A T I J A L A R
Hozirgi davrda hayotni sug‘urtalash sug‘urta tizimining muhim va yirik sohasi sifatida dunyo tajribasida keng 

qo‘llanilmoqda. Ilg‘or davlatlar amaliyotida hayot sug‘urtasi orqali jalb etilgan sug‘urta badallari boshqa turdagi 
sug‘urta yo‘nalishlariga nisbatan sezilarli ustunlikka ega. Masalan, AQShda umumiy yig‘ilgan sug‘urta badallari 

miqdorida hayot sug‘urtasining ulushi 50 foizdan ortiqni tashkil etadi. O‘zbekiston misolida esa hayot sug‘urtasi 
xizmatlari bozorida so‘nggi yillarda ma’lum o‘sish sur’atlari kuzatilmoqda. Garchi hayot sug‘urtasi bo‘yicha 
yig‘ilgan badallar hajmi yildan-yilga o‘rtacha ikki barobarga oshgan bo‘lsa-da, ularning YaIMdagi salmog‘i atigi 
0,1 foizni tashkil qilmoqda. Bu esa mavjud bozor salohiyatidan to‘liq darajada foydalanilmayotganini ko‘rsatadi. 
Boshqa tomondan, rivojlangan mamlakatlarda bu ko‘rsatkich kamida 2 foizdan 10 foizgacha yetadi.

Dunyoning barcha rivojlangan mamlakatlarida Unit Linked investitsion sug‘urta mahsulotlari sug‘urta va 
investitsiya xizmatlari bozoridagi eng mashhur va ommaviy vositalardan biri hisoblanadi, chunki, ular ushbu 
ikki sohaning muvaffaqiyatli simbiozidir. Hayot sug‘urtasi bo‘yicha xorijiy amaliyotning ko‘rsatishicha, Sharqiy 
va G‘arbiy Yevropa mamlakatlari hamda AQShda hayot sug‘urta tarmog‘ining YaIMdagi salmog‘i 2- 10 foizni 
tashkil qiladi. O‘zbekistonda esa bu ko‘rsatkich YaIMga nisbatan 0,04-0,1 foiz. AQShda tuzilgan hayot sug‘urta 
shartnomalarining 60 foizi Unit Linked dasturlariga tug‘ri keladi. Yevropada hayot sug‘urtasiga yunaltirilgan 
barcha mablag‘larning o‘rtacha 30-70 foizi ushbu segmentga tegishli. Masalan, Slovakiyada aynan Unit Linked 
xayot sug‘urtasining ulushi YaIMga nisbatan 1,5 foiz, hayot sug‘urta bozorida 30 foiz, Vengriyada YaIMga 
nisbatan 1,6 foiz, hayot sug‘urta bozorida 66 foiz, Estoniyada esa YaIMga nisbatan 2,7 foiz, hayot sug‘urta 
bozorida 60 foiz.

1-rasm. Oʻzbekiston sugʻurta bozorida hayot sugʻurtasi xizmatlarining rivojlanish tendensiyalari va istiqbollari1

Tadqiqot davomida O‘zbekiston sug‘urta bozorida hayot sug‘urtasi xizmatlarining rivojlanishiga oid bir qator 
muhim xulosalarga kelindi. Jumladan, bugungi kunda hayot sug‘urtasi bozorining kengayib borayotganligi, bu 
sohaning aholining moliyaviy barqarorligini ta’minlashdagi o‘rni kuchayib borayotgani kuzatilmoqda.

Birinchidan, hayot sug‘urtasi xizmatlarining asosiy rivojlanish tendensiyalari sifatida jamg‘arma va investitsion 
sug‘urta mahsulotlariga bo‘lgan talabning ortib borishi, raqamli xizmatlarning joriy qilinishi, korporativ sug‘urta 
paketlarining kengayishi, aholining moliyaviy savodxonligining oshishi, hamda uzoq muddatli sug‘urtalashga 
bo‘lgan ishonchning ortib borayotgani qayd etildi.

Ikkinchidan, ushbu tendensiyalarga ta’sir etuvchi muhim omillar sifatida quyidagilar belgilandi: aholining 
demografik tuzilmasi, iqtisodiy barqarorlik, hukumat tomonidan ko‘rsatilayotgan soliq va institutsional rag‘batlar, 
raqamli infratuzilmaning rivojlanishi, sug‘urta kompaniyalarining innovatsion yondashuvlari hamda xalqaro 
tajribaning milliy amaliyotga joriy etilishi.

Uchinchidan, O‘zbekiston sug‘urta bozorida hayot sug‘urtasining kelajak istiqbollari yuqori baholanmoqda. 
Xususan, aholining uzoq muddatli moliyaviy himoyasini ta’minlashga bo‘lgan ehtiyoj, ijtimoiy sug‘urtaning 
mustahkamlanishi, pensiya tizimi bilan integratsiyalashuv, mikro sug‘urta va investitsion mahsulotlarning 
rivojlanishi ushbu segmentning yanada kengayishiga xizmat qiladi.

To‘rtinchidan, mavjud muammolar - aholining moliyaviy savodxonligining pastligi, sug‘urta madaniyatining 
yetarli darajada shakllanmaganligi, raqobat muhitining zaifligi, soliq imtiyozlarining yetarli emasligi kabi 
qiyinchiliklar - bozorning to‘laqonli ishlashiga to‘sqinlik qilmoqda. Bu muammolarni bartaraf etish uchun quyidagi 
yechimlar taklif qilinadi:

-aholi o‘rtasida moliyaviy ma’rifat ishlarini kuchaytirish,
-hayot sug‘urtasiga oid soliq imtiyozlarini kengaytirish,
-raqamli texnologiyalarni ommalashtirish,
-sug‘urta kompaniyalari faoliyatining shaffofligini oshirish,
-davlat va xususiy sektor hamkorligini kuchaytirish.
Umuman olganda, hayot sug‘urtasi xizmatlari O‘zbekiston moliya bozorining barqaror va istiqbolli segmenti 

sifatida shakllanmoqda. Mazkur xizmatlarni ommaviylashtirish, ijtimoiy himoya tizimiga integratsiyalash va 

1	  Tadqiqotchi tomonidan mustaqil tayyorlandi

zamonaviy iqtisodiy talablar asosida takomillashtirish kelgusida nafaqat sug‘urta bozorini, balki butun jamiyat 
farovonligini ta’minlashda muhim rol o‘ynaydi.

So‘nggi yillarda O‘zbekiston sug‘urta bozorida hayot sug‘urtasi segmentining rivojlanishida muayyan 
o‘zgarishlar kuzatilmoqda. Bu yo‘nalish aholining ijtimoiy himoyasini ta’minlash, moliyaviy barqarorligini oshirish 
va uzoq muddatli jamg‘arma imkoniyatlarini kengaytirishdagi muhim vositalardan biri sifatida qaralmoqda. 
Raqamli iqtisodiyotning joriy etilishi, moliyaviy xizmatlarga kirish imkoniyatining oshishi va aholining sug‘urta 
madaniyatini rivojlantirishga qaratilgan chora-tadbirlar ushbu bozor segmentining faollashuviga turtki bo‘lmoqda.

2020–2022-yillar davomida hayot sug‘urtasi mukofotlari va to‘lovlarida sezilarli o‘sish kuzatilgan bo‘lsa, 
2023–2024-yillarda ushbu ko‘rsatkichlar keskin pasaygan. Bu holat bozorda qisqa muddatli o‘zgaruvchanlik, 
tartibga solishdagi ehtimoliy o‘zgarishlar yoki iste’molchilarning ishonch darajasiga ta’sir qiluvchi omillar bilan 
bog‘liq bo‘lishi mumkin. Ayniqsa, 2022-yilda hayot sug‘urtasi mukofotlari 1 559,5 mlrd so‘mni tashkil etib, 
2020-yildagi ko‘rsatkichdan 4,7 barobar yuqori bo‘lgan. Ammo 2023-yilda bu ko‘rsatkich 322,5 mlrd so‘mgacha 
tushgan, 2024-yilda esa 286,4 mlrd so‘mni tashkil qilgan.

To‘lovlar koeffitsiyenti bo‘yicha ham o‘zgarishlar jiddiy bo‘lib, 2023-yilda u 140,7 %ni tashkil qilgan, ya’ni 
kompaniyalar yig‘ilgan mukofotlarga nisbatan ko‘proq to‘lov amalga oshirgan. Bu esa ularning moliyaviy 
barqarorligiga salbiy ta’sir ko‘rsatishi mumkin. Shuningdek, hayot sug‘urtasi mukofotlarining yalpi ichki mahsulot 
(YaIM)dagi ulushi va ularning umumiy sug‘urta mukofotlari tarkibidagi salmog‘i 2022-yildan keyin sezilarli 
darajada kamaygan.

Shu bois, hayot sug‘urtasi xizmatlarining rivojlanish tendensiyalarini chuqur tahlil qilish, mavjud 
muammolarni aniqlash va istiqbolli yo‘nalishlarni belgilash dolzarb ilmiy-amaliy ahamiyat kasb etadi.

2-rasm. O‘zbekistonda hayot sug’urtaga oid asosiy ko’rsatkichlar tahlili2

O‘zbekiston sug‘urta bozorida hayot sug‘urtasi xizmatlari 2020–2022-yillar oralig‘ida barqaror va sezilarli 
o‘sishni ko‘rsatgan bo‘lsa-da, 2023–2024-yillarda bu yo‘nalishda keskin pasayish kuzatilgan. Quyidagi ilmiy 
xulosalar chiqarildi:

Bozor o‘zgaruvchanligi yuqori  – Hayot sug‘urtasi mukofotlari 2022-yilda maksimal darajaga yetgan 
bo‘lsa-da, keyingi yillarda 5 baravarga yaqin qisqargan. Bu esa bu segmentdagi barqarorlikning yetarli 
emasligini ko‘rsatadi.

To‘lovlar koeffitsiyentining keskin oshishi  – 2023-yilda to‘lovlar yig‘ilgan mukofotlardan oshib ketgani 
sug‘urta kompaniyalari moliyaviy barqarorligiga tahdid soluvchi omil bo‘lib xizmat qilgan.

Hayot sug‘urtasining umumiy sug‘urta bozoridagi ulushi pasaymoqda  – 2022-yilda umumiy mukofotlar 
tarkibida 33,1 %ni tashkil qilgan bo‘lsa, 2024-yilda bu ko‘rsatkich 3,0 %gacha kamaygan.

Yalpi ichki mahsulotdagi ulushi kamaygan – Hayot sug‘urtasi mukofotlarining YaIMdagi ulushi 2022-yilda 
0,157 % bo‘lsa, 2024 yilda atigi 0,020 % bo‘lgan.

Kompaniyalar soni o‘zgarmagan  – 2020–2024-yillar davomida hayot sug‘urtasi bilan shug‘ullanuvchi 
kompaniyalar soni o‘zgarishsiz – 8 ta darajasida qolgan, bu esa raqobat muhitining kengaymaganidan dalolat 
beradi.

2	  https://napp.uz/uz/pages/malumot sayt ma’lumotlari asosida tayyorlandi.

Umuman olganda, hayot sug‘urtasi xizmatlari bozorida qisqa muddatli keskin o‘zgarishlar, muvozanatsizliklar 
mavjud. Bu holatga javoban, ushbu xizmatlarni ommalashtirish, iste’molchilarning ishonchini tiklash, yangi 
innovatsion va moslashuvchan mahsulotlar joriy qilish hamda raqamli transformatsiyani jadallashtirish dolzarb 
vazifalar sifatida qaralishi lozim.

Hozirgi kunda O‘zbekiston qonunchiligida hayot sug‘urtasi bo‘yicha to‘lovlarni kafolatlaydigan hech qanday 
mexanizm mavjud emas. Ayni paytda, sug‘urta to‘lovlarini kafolatlash tizimini tashkil etilishi hayot sug‘urta 
xizmatlari bozorini jadal rivojlantirish uchun sharoit yaratadi va aholining hayot sug‘urtasiga bo‘lgan ishonchini 
oshiradi. Hayot sug‘urtasining yana bir o‘ziga xos xususiyati, umumiy sug‘urtadan farqli ravishda, unda 
to‘langan sug‘urta mukofotlari qaytarilish xususiyatiga ega, yaʼni sug‘urta hodisasi muqarrar. Jamg‘ariladigan 
hayot sug‘urtasida, hayotni umrbod sug‘urta qilishda, investitsion hayot sug‘urtasida, pensiya sug‘urtasida katta 
mablag‘ yig‘iladi va ular foizi bilan to‘liq qaytariladi. Bu esa qo‘shimcha kafolatlar tizimini talab kiladi. Shu sababli, 
sug‘urta to‘lovlarini kafolatlash tizimini yaratish fukarolarning hayot sug‘urtasiga uzoq muddatli jamg‘armalarini 
yuqotish xavfini va sug‘urtalovchilarning to‘lovga layoqatsizligi yuzaga kelganda sug‘urta himoyasidan maxrum 
bo‘lishining oldini oladi.

X U L O S A  V A  T A K L I F L A R :
O‘zbekiston sug‘urta bozorida hayot sug‘urtasi xizmatlari so‘nggi yillarda sezilarli darajada rivojlanayotgan 

bo‘lsa-da, bu segment hali to‘liq shakllanmagan va uning bozor salohiyatidan to‘liq foydalanilmayapti. Hayot 
sug‘urtasining moliyaviy barqarorlik, ijtimoiy himoya va uzoq muddatli jamg‘arma shakllantirishdagi o‘rni tobora 
kuchaymoqda. Raqamli texnologiyalar, xalqaro tajribaning joriy qilinishi va innovatsion mahsulotlarning paydo 
bo‘lishi ushbu xizmatlar ommalashuviga turtki bermoqda.

Xususan, 2022-yildan keyingi pasayishlar bozorning o‘zgaruvchanligini ko‘rsatadi va bu holat iste’molchi 
ishonchini tiklash zarurligini taqozo etadi.

Ilmiy tahlillar shuni ko‘rsatdiki, hayot sug‘urtasi xizmatlari aholining uzoq muddatli moliyaviy xavfsizligini 
ta’minlash, jamg‘arma shakllantirish, ijtimoiy himoya tizimini mustahkamlash va milliy iqtisodiyotda investitsiya 
resurslarini kengaytirish vositasi sifatida muhim ahamiyat kasb etadi. Biroq, ushbu bozor segmentida quyidagi 
muammolar mavjud:

-yig‘ilgan sug‘urta badallari hajmining pasayishi;
-hayot sug‘urtasining umumiy sug‘urta bozoridagi va YaIMdagi ulushining kamayishi;
-kompaniyalar sonining o‘zgarmasligi tufayli raqobat muhitining sustligi;
-to‘lovlarni kafolatlovchi mexanizmning yo‘qligi.
Xalqaro amaliyotda, ayniqsa AQSh, Estoniya, Vengriya va Slovakiya tajribasida hayot sug‘urtasi xizmatlari 

orqali jamg‘arma va investitsion faoliyatni birlashtirgan Unit Linked mahsulotlarining muvaffaqiyati yuqori bo‘lib, 
bu xizmatlarning YaIMdagi ulushi 1,5–2,7 % gacha yetgan. O‘zbekistonda esa bu ko‘rsatkich 0,02–0,1 % 
atrofida bo‘lib, bozor salohiyatining to‘liq ro‘yobga chiqmayotganini anglatadi.

